58 Claudus
Aliqui claudicant ad vnum partem, aliqui ad vtramque. Sic aliqui deficiunt in progressu huius vite in vna parte, quia in vna vicio laborant, set in aliis non. Aliqui ex vtraque parte, quia in carnalibus viciis et in spiritualibus, de quibus, 3 Reg. 18[:21]: Usquequo claudicatis in duas partes? 
Similes mulieribus de Francia, quas nullus alterius nacionis libenter accipit in coniugium, sic tales personas nullus extra vitam istam uult habere in amorem, Leu. 21[:18]: cecus et claudus non debent intrare in templum. Set claudus ex vna parte, tamen, non est omnino vituperalis. Vnde Valerius, liber 3, dicit de quodam claudo qui cum probatum esset sibi, Cur claudus vellet descendere ad bellum? Respondit, Pugnare veni, non fugere. Sic legitur de Iacob, Gen. 32[:23-25], quod claudus fuit ex vna parte, et tamen preualuit contra angelum. 
¶ In figura quod contra hominem debuit prevalere. Claudorum tria sunt genera. Nam quidam sunt claudi a natura; quidam a violencia; quidam a disposicione diuina.
 Primi sunt errantes in fide, [Psal. 17:46]: Filii alieni mentiti sunt michi ... claudicaverunt a semitis suis. Et figuraretur per illum claudum qui ex vtero matris baiulabatur, Act. 3[:2]. 
Secundi claudi sunt per violenciam, sicut contigit de Miphiboseth, 2 Reg. 4[:4], qui cadens de manibus nutricis factus est claudus, per quem designatur vacillantes in moris et potissime internati ad terrena. Figura ad hoc, Deut. 15[:21], claudus non immolabitur Domino. 
¶ Tercii claudi sunt per dispositionem diuinam, sicut patuit, Gen. 32[:23-25], in Iacob qui ex lucta cum angelo factus est claudus. Jacob est penitens; angelus, gracia; lucta est vehemens appetitus gracie; neruus femoris, lasciuia carnis, que ad tactum gracie in penitente marcessit. 
Set tales claudos Dominus sustentat, Job 29[:15]: Oculus fui ceco, et pes claudo. Secundo, saluat, Soph. 3[:19]: Salvabo claudicantem ex Israel. Tercio, glorificat, Ysai. 35[:6]: Tunc saliet sicut cervus claudus. Et Matt. 18[:9]: Bonum est tibi ad vitam ingredi debilem, vel claudum.

